Вячеслав Гайзер тшӧктіс ветлысь-мунысьӧс автотранспортӧн лючки новлӧдлӧмын вӧчны пӧрадок

Коми Республикаса быд муниципалитетын лӧсьӧдасны автомашинаӧн лючки ветлан планъяс, подулӧн кодъяслӧн лоасны уджаланарт да перевозчикъясӧс индӧм вылӧ конкурс нуӧдан пӧрадок, сёрнитчӧмлӧн условиеясӧ да техническӧй безопасносьт корӧмъясӧ кутчысьӧм бӧрся дӧзьӧр система, а сідзжӧ перевозкаяс котыртысь торкалысьясӧс мыждан мераяс, уголовнӧя дзескӧдӧмӧдз.

Юӧртӧмын, мый висьталісны Коми Республикаын туй вылын безопасносьтӧн могмӧдан республиканскӧй комиссия вылын, пасйӧма, мый туй вылын содӧ автобусъясӧн нелючки лоӧмторъяс лыд. 2015 воын лоис 25 татшӧм ДТП [+13,6% - Пасйӧд], кӧні доймис 32 морт. Та дырйи пӧшти джын лоӧмторйыс лоис автобусса водительяслӧн мыж вӧсна.
Медся сьӧкыд серпасыс артмӧ гырысь каръясын. Шуам, Сыктывкарын автобусса водительяслысь мыжсӧ, кодъяс уджалӧны карса да карбердса маршрутъяс вылын, докажитӧма 90% случайын. Таысь кындзи, республикаса юркарын 8 тӧлысьӧ тӧдмалӧма 581 административнӧй инӧд торкӧм, кутшӧмъясӧс вӧчисны автобусса водительяс. 83-ыс на пиысь сы вӧсна, мый транспортыс техника боксянь оз лӧсяв уджалӧм вылӧ. Оз уджав тормоз система, рульӧн веськӧдлан система, оз туйны шинаяс, жугалӧма электрооборудование да мукӧдтор.

Коми Республикаса Юралысьлӧн тшӧктӧм серти 2014 воын дінмуса Туй агентство лӧсьӧдіс йӧзӧс транспортӧн могмӧдӧм вылӧ типӧвӧй сёрнитчӧм, мый серти перевозчикъяс кывкутӧны техника боксянь шогмытӧм транспорт средство вылын уджалӧмысь, а сідзжӧ туй вылын лючки ветлан правилӧяс торкалӧмысь. Но ни ӧти перевозчикӧс татшӧм торкалӧмъяссьыс эз кыскыны кывкутӧмӧ. 

Вячеслав Гайзер татшӧм серпасын лоӧм помкаяс пиысь ӧтиӧн шуис, мый муниципальнӧй юкӧнъясса администрацияяс оз тырвыйӧ контролируйтны перевозчикъяслысь уджсӧ. 

«Быть лоӧ пасйыны, мый республикаын ветлысь-мунысьӧс новлӧдлӧм котыртан системаыс налӧн тшупӧд вылын, кодъяслы оланпастэчас серти колӧ кывкутны тайӧ удж збыльмӧдӧмысь, талунъя лун вылӧ оз уджав. Тайӧ прӧстӧ збыль лоӧмторъяс пасйӧм, мый ӧнія олӧмын лоӧма. И мытшӧд решитӧм вылӧ содтӧд уджалан группаяс котыртӧм кузя вӧзйӧмъясыс оз отсавны — татшӧм уджалан группаяслӧн лыдыс регыд лоӧ унджык перевозчикъяс лыдысь... Миян быд муниципалитетын эмӧсь нин туй вылын безопасносьтӧн могмӧдан комиссияяс, кытчӧ пырӧны став органысь йӧз, кодъяслӧн эм сы вылӧ инӧд да кодъяслы колӧ участвуйтны тайӧ уджас. И кодъяслы колӧ вӧчны ставсӧ, медым дзик быд пассажир нинӧмысь эз пов.

Сы вӧсна кутам уджавны ӧнія комиссияяскӧд. Медым быд комиссияын матысса кадӧ вӧлі вынсьӧдӧма быд муниципалитетлы уджалан план, кытчӧ пырасны юалӧмъяс уджаланартсянь да перевозчикъясӧс индӧм вылӧ конкурс нуӧдан пӧрадоксянь, сёрнитчӧмлӧн условиеясӧ да техническӧй безопасносьт корӧмъясӧ кутчысьӧм бӧрся дӧзьӧр системасянь перевозкаяс котыртысь торкалысьясӧс мыждан мераясӧдз. И сэк, кор нинӧм оз нуӧдсьы и эм абу сӧмын прокурорскӧя реагируйтантор, но и уголовнӧя дзескӧдантор — кутам кыскыны кывкутӧмӧ. Мый ми пыр матын да гӧгӧр кытшлалам?», - шыӧдчис Вячеслав Гайзер сӧвещаниеын участвуйтысьяс дорӧ.

Торйӧн кесйӧг сетіс Сыктывкарлы. Республикаса Юралысь тшӧктіс дасьтыны тырвыйӧ контроль система котыртан план.

«Йӧзыслы колӧ тӧдны, мый найӧ мунӧны ӧтув вӧдитчана транспортын лёктор суӧмысь повтӧг. Некытчӧ оз лӧсяв, мый новлӧдлӧны сэтшӧм автобусъясӧн, кутшӧмъясӧс оз позь лэдзны маршрутъяс вылӧ! Тӧлысь чӧжӧн Сыктывкар сетас республиканскӧй комиссияӧ видлалӧм вылӧ ветлысь-мунысьӧс новлӧдлӧмын безопасносьт бӧрся видзӧдӧм кузя уджалан план», - тшӧктіс Вячеслав Гайзер.
